Søndagssuppe om sakprosa
FoU-leiar Georg Arnestad kritiserer medieprofessor Tore Slaatta for å koke “lunka språkgraut” i Kulturrådet sin evalueringsrapport om innkjøpsordninga for sakprosa. I innlegget sitt i Bergens Tidende søndag 31. 8. svarer han med å koke saman ei særs tynn suppe. La oss identifisere ingrediensane til denne suppa etter den tradisjonen sakprosa-omgrepet har vakse ut av: Læra om sannferdig argumentasjon.

Arnestads hovudstandpunkt er at innkjøpsordninga for sakprosa ikkje bør utvidast. Fyrste premiss for standpunktet er at det ikkje finst lesarar nok i folkebiblioteka til å tileigne seg den innkjøpte sakprosaen. Heimelen for dette er hans eigen, påstått folkelege visdom. Punktum. Premisset saknar altså rimeleg grunnlag for alle som ikkje meiner “Georg Arnestad, FOU-leiar ved Høgskulen i Sogn og Fjordane” automatisk inngir tillit og truverde i kraft av sin pondus og posisjon.

Premiss nummer 2a er at det ikkje blir gitt ut mange nok gode sakprosabøker til at ei utviding er tilrådeleg. Her er heimelen nokre utsegner frå leiaren i Kulturrådet sitt innkjøpsutval for sakprosa, professor Aslaug Nyrnes. Truleg vil ho, dersom ho blir spurt, presisere at ho har uttalt seg ut frå dei kvalitetskriteria som finnast for ordninga i dag. Det er nett desse kriteria som blir utfordra i Slaatta sin rapport, men dette manglar i Arnestads resonnement. Heimelen er altså svak.

Premiss nummer 2b er at dei som ikkje er samd med Nyrnes er ifrå Oslo, dei manglar legitimitet og høyrer meir spesifikt til eit “jerntriangel” av skribentorganisasjonen Norsk faglitterær forfatter- og oversetterforening (NFF), Universitetet i Oslo og “forlaga”. Dette premisset fell ynkeleg saman straks vi opplyser at Nyrnes er oppnemnd nettopp av NFF, som igjen er leia av erkebergensar og generalsekretær Trond Andreassen. Heimelen for premisset er derimot så botnsolid som vi kan vente av ein kokk av Arnestads kaliber: Folk frå Oslo er a priori mindre kloke enn folk frå Bergen. 

